
ABSTRAK 

 

Kajian ini dijalankan bagi mengkaji hubungan antara amalan pematuhan SOP COVID-19 

dan tekanan di tempat kerja dalam kalangan petugas Jabatan Bomba Dan Penyelamat 

Bandar Baru Selayang, Selangor Darul Ehsan. Tujuan kajian ini dijalankan adalah untuk 

mengkaji tahap amalan pematuhan SOP COVID-19 di tempat kerja dan seterusnya 

mengenalpasti sama ada terdapat hubungan antara amalan pematuhan SOP COVID-19 

dengan tekanan di tempat kerja dari aspek Kemurungan, Kegelisahan, dan tekanan 

semasa pandemik COVID-19. Kajian ini turut mengkaji perhubungan antara kedua-dua 

pemboleh ubah dalam kajian ini. Pendekatan kuantitatif telah digunakan dan borang 

soal selidik telah diedarkan melalui Google Form kepada 42 responden terpilih. 

Pengukuran Pemboleh ubah adalah berdasarkan Skala likert dan Skala DASS 21 dengan 

bantuan aplikasi Statistical package for social science (SPSS) versi 27. Berdasarkan 

kepada analisis Kolerasi Spearman’s rho, Amalan Pematuhan SOP COVID-19 dari aspek 

Pemeriksaan Suhu Badan, Memakai Topeng Pelitup Muka, Mematuhi Penjarakan Sosial, 

dan Membasu tangan menggunakan sabun atau Hand Sanitizer tidak mempunyai 

hubungan yang signifikan dengan tekanan di tempat kerja semasa pandemik COVID-19. 

Hasil keputusan kajian ini merupakan sumbangan penemuan baru dalam kajian 

hubungan amalan pematuhan SOP COVID-19 dan tekanan di tempat kerja semasa 

pandemik COVID-19.  

 

 

 

Kata Kunci: Amalan Pematuhan SOP COVID-19, Tekanan.  

ABSTRACT 

 

This study was conducted to examine the relationship between the practice of 

compliance with SOP COVID-19 and stress in the workplace among the staff of Jabatan 

Bomba Dan Penyelamat Bandar Baru Selayang, Selangor Darul Ehsan. The purpose of 

this study was to examine the level of SOP COVID-19 compliance practice in the 

workplace and further identify whether there is a relationship between SOP COVID-19 

compliance practice with workplace stress from the aspects of Depression, Anxiety, and 

stress during COVID-19 pandemic. This study also examined the relationship between 

the two variables in this study. A quantitative approach was used and questionnaires 

were distributed via Google Form to 42 selected respondents. Measurement of variables 

is based on Likert Scale and DASS 21 Scale with the help of Statistical package for social 

science (SPSS) version 27. Based on Spearman's rho Correlation analysis, SOP COVID-

19 Compliance Practice from the aspect of Body Temperature Examination, Wearing 

Face Mask, Compliance Social Imprisonment, and Washing hands using soap or Hand 

Sanitizer had no significant relationship with workplace stress during the COVID-19 

pandemic. The results of this study constitute a contribution of new findings in a study 

of the relationship between COVID-19 SOP compliance practices and workplace stress 

during the COVID-19 pandemic. 

 

 

 

Keywords: COVID-19 SOP Compliance Practices, Stress. 

BAB 1 

 

PENGENALAN 

 

1.0 Pengenalan 

kajian ini adalah bertujuan untuk melihat hubungan antara tekanan dan amalan 

pematuhan sop covid-19 di tempat kerja dalam kalangan petugas Jabatan Bomba dan 

Penyelamat Bandar Baru Selayang, Selangor Darul Ehsan. Dalam konteks ini, kajian ini 

dijalankan bagi mengenal pasti kompenan-kompenan tekanan yang wujud di dalam 

kalangan petugas Jabatan Bomba dan Penyelamat Bandar Baru Selayang, Selangor 

akibat daripada Amalan Pematuhan SOP COVID-19 ditempat kerja semasa Pandemik 

COVID-19. Oleh itu, bab ini akan membincangkan hubungan antara tekanan dan amalan 

Pematuhan SOP COVID-19 di tempat kerja dalam Jabatan Bomba dan Penyelamat 

Bandar Baru Selayang, Selangor Darul Ehsan yang menjadi tunjang dalam kajian ini.   

Sehubungan dengan itu, dalam bab ini, pengkaji akan mempersembahkan perkara-

perkara yang berkaitan hubungan tekanan terhadap Amalan Pematuhan SOP COVID-19 

di tempat kerja dalam kalangan petugas Jabatan Bomba dan Penyelamat Bandar Baru 

Selayang, Selangor semasa Pandemik COVID-19. Bagi menjayakan kajian ini beberapa 

keperluan data responden yang berbentuk kuantitatif akan dianalisis dan seterusnya 

dibincangkan dalam dapatan kajian. Oleh itu, kajian ini akan dijalankan dengan 

membincangkan mengenai latar belakang kajian, permasalahan kajian, persoalan kajian, 

objektif kajian, kepentingan kajian, definisi kajian, sorotan kajian, metodologi kajian 

serta skop kajian. Berdasarkan tinjauan yang dibuat oleh pengkaji mendapati bahawa 

Hubungan antara tekanan dan amalan pematuhan SOP COVID-19 di Jabatan Bomba dan 

Penyelamat masih belum dikaji sepenuhnya.  

 



 

2 
 

1.1 Latar Belakang Kajian 

Pengkaji telah membuat kajian di Jabatan Bomba dan Penyelamat Bandar Baru 

Selayang, Selangor Darul Ehsan. Jabatan Bomba dan Penyelamat Bandar Baru Selayang 

ini telah ditubuhkan pada 09 Mei 1994. Lokasi Balai Bomba Dan Penyelamat Bandar Baru 

Selayang ini terletak diantara Pejabat Kerja Raya (JKR) dan juga Pejabat Tenaga 

Nasional Berhad (TNB). Objektif penubuhan jabatan Bomba dan Penyelamat Malaysia 

(JBPM) ini adalah untuk memberi khidmat pencegahan dan pemadaman kebakaran, 

menguatkuasakan undang-undang yang berkaitan dengan aspek keselamatan dan 

memadam kebakaran serta menyediakan khidmat kemanusiaan yang cekap dan 

berkesan. Dalam konteks fungsi Jabatan Bomba dan Penyelamat Malaysia (JBPM), ia 

dapat dilihat melalui mengikut peruntukkan di bawah Seksyen 5(1) & (2) di dalam Akta 

Perkhidmatan Bomba (Akta 341). Dengan itu, terdapat 11 bahagian dalam Jabatan 

Bomba dan Penyelamat Malaysia (JBPM) iaitu bahagian Operasi Kebombaan dan 

Penyelamat, Keselamatan Kebakaran, Latihan, Penyiasatan Kebakaran, Udara, 

Pembangunan, Perancangan dan Penyelidikan, Pengurusan Korporat, Pengurusan, 

Kejuruteraan Jentera, dan Unit Integriti. Namun demikian itu, kajian ini dijalankan akan 

tertumpu kepada bahagian Operasi Kebombaan dan Penyelamat dalam Jabatan Bomba 

dan Penyelamat Bandar Baru Selayang, Selangor Darul Ehsan. Bahagian Operasi 

Kebombaan dan Penyelamat ini terdiri daripada Seksyen Pengurusan Operasi yang 

merangkumi 3 Cawangan utama Cawangan Pengurusan Operasi Kebombaan, Cawangan 

Pusat Pengurusan Operasi, dan Cawangan Pengurusan Pasukan Penyelamat. Oleh itu, 

Jabatan Bomba dan Penyelamat Malaysia (JBPM) ini merupakan salah satu pekerja 

barisan hadapan semasa pandemik COVID-19 dimana ia sangat banyak membantu 

dalam menjamin ketenteraman masyarakat semasa menghadapi krisis pandemik 

COVID-19.  

Secara umumnya, petugas-petugas di Jabatan Bomba dan Penyelamat Malaysia 

(JBPM) mempunyai peraturan-peraturan Prosedur Operasi Standard (SOP) yang 

diamalkan dan dilaksanakan sebelum dan selepas melaksanakan tugas mereka. Dalam 

konteks definisi, Prosedur Operasi Standard (SOP) adalah suatu arahan kerja dan garis 

panduan terperinci berkenaan sesuatu tugas yang bertulis dan didokumentasikan 

dimana ia menjelaskan cara sesuatu tugas perlu dilaksanakan dan tindakan yang perlu 

diambil dalam pendekatan yang seragam dan konsisten. Prosedur Operasi Standard 

(SOP) ini sangat penting kerana ia bertujuan untuk mengurangkan salah faham dan 

kegagalan mengikut peraturan organisasi.  

Menurut Joymalya Bhattacharya (2015), menyatakan bahawa Prosedur Operasi 

Standard (SOP) adalah satu set arahan bertulis yang mendokumentasikan aktiviti rutin 

atau berulang yang diikuti oleh pekerja dalam organisasi. Dalam kajian ini, menerangkan 

pembangunan dan penggunaan SOP adalah bahagian penting dalam sistem organisasi 

pekerja yang mampu memberikan maklumat untuk melakukan pekerjaan dengan baik 

dan konsisten untuk mencapai kualiti pekerjaan. kajian ini telah disokong oleh Madhav 

Madhusudan Singh (2019) dengan mendefiniskan bahawa SOP adalah sebuah arahan 

bertulis yang mendokumentasikan aktiviti rutin atau berulang dimana ia bertujuan untuk 

mencapai keseragaman prestasi fungsi tertentu dan kualiti pekerjaan. Dengan itu, 

Amalan Pematuhan Prosedur Operasi Standard (SOP) dalam sesebuah organisasi 

pekerjaan dapat menjadi nadi penggerak kepada kejayaan dalam mencapai 

keseragaman prestasi dan kualiti pekerja dalam melaksanakan fungsi-fungsi mereka. 

Oleh itu, Amalan Pematuhan SOP merupakan set arahan yang didasari atas sistem 

kesegaraman prestasi dan kualiti yang diyakini kebenarannya dan ia telah menjadi sifat 

kebiasaan dalam melaksanakan tugas dan pekerjaan setiap hari (Madhav Madhusudan 

Singh, 2019).  

Namun demikian itu, penularan pandemik COVID-19 yang secara mendadak di 

seluruh dunia pada bulan Mac 2020 telah memberikan impak yang besar terhadap 

Politik, Ekonomi, Sosial dan kehidupan masyarakat dunia secara menyeluruh. Dengan 

itu, pertubuhan Kesihatan Sedunia atau World Health Organization (WHO) telah 

mengisytiharkan Penularan wabak COVID-19 sebagai darurat global pada 11 Mac 2020. 

Penularan pandemik COVID-19 ini telah merebak di seluruh dunia yang mana telah 

menyebabkan ramai kematian dan sekaligus hampir melumpuhkan aktiviti-aktiviti 

ekonomi dan kehidupan sosial di setiap negara yang dijangkiti virus berkenaan (WHO, 

2020). Menurut Evans (2020), menyatakan bahawa penularan wabak COVID-19 secara 

mendadak menyebabkan kesemua negara yang terlibat mengisytiharkan Lock down atau 

dikenali sebagai perintah kawalan pergerakan terhadap rakyatnya dan menutup 

sempadan negara mereka. 

Dalam situasi ini, Penularan Pandemik COVID-19 secara mendadak di seluruh dunia 

termasuk negara Malaysia telah memberi impak kepada perkembangan dunia pekerjaan 

pada masa kini. Penularan COVID-19 ini telah menyebabkan berlaku perubahan dalam 

pengamalan budaya kerja dengan menerapkan amalan pematuhan SOP COVID-19 

dalam sesebuah organiasi pekerjaan. hal ini dapat dilihat apabila Kementerian Kesihatan 

Malaysia (KKM) telah menetapkan garis panduan pematuhan SOP baru yang dicadangan 

oleh WHO (2020) semasa pandemik COVID-19 terhadap operasi pekerjaan seperti 

industri penginapan, kilang-kilang dan sebagai.   

Keadaan ini secara tidak langsung boleh memberi tekanan di tempat kerja dalam 

kalangan petugas Jabatan Bomba dan Penyelamat Bandar Baru Selayang yang terpaksa 

mematuhi amalan pematuhan SOP COVID-19 semasa pandemik COVID-19. Amalan 

Pematuhan SOP COVID-19 dalam kalangan petugas Jabatan Bomba dan Penyelamat 

Bandar Baru Selayang telah dilaksanakan dan dipatuhi semasa kerajaan Malaysia telah 

mengistiharkan Perintah Kawalan Pergerakan (PKP) pada 18 Mac 2020 dimana amalan 

pematuhan SOP COVID-19 dalam pekerjaan adalah untuk mengekang dan 

mengurangkan penularan COVID-19. Oleh itu, kajian ini akan dijalankan untuk mengkaji 

tahap amalan pematuhan SOP COVID-19 ditempat kerja. Antara-antara amalan 

pematuhan SOP COVID-19 yang ditetapkan dalam Jabatan Bomba dan Penyelamat 

Bandar Baru Selayang semasa Pandemik COVID-19 yang akan dibincangkan dalam 

kajian ini adalah pemeriksaan suhu, memakai topeng pelitup muka, mematuhi 

penjarakan sosial, dan kerap membasuh tangan sama ada menggunakan air dan sabun 

atau hand sanitizer. Seterusnya, pengkaji ingin mengenalpasti sama ada terdapat 

hubungan yang signifikan atau tidak antara Amalan Pematuhan SOP COVID-19 dengan 

tekanan di tempat kerja semasa pandemik COVID-19. 

1.2 Permasalahan Kajian 

Dalam permasalahan kajian ini, pengkaji melakukan kajian secara spesifik untuk 

membincangkan Hubungan Antara Amalan Pematuhan SOP COVID-19 Dan Tekanan Di 

Tempat Kerja: Kajian Kes Jabatan Bomba dan Penyelamat Bandar Baru Selayang, 

Selangor Darul Ehsan. Dalam konteks ini, kajian ini dijalankan untuk mengkaji tahap 

amalan pematuhan SOP COVID-19 ditempat kerja dalam kalangan petugas Jabatan 

Bomba dan Penyelamat Bandar Baru Selayang semasa pandemik COVID-19. Pengkaji 

juga ingin melihat sama ada terdapat hubungan yang signifikan atau tidak di antara 

amalan pematuhan SOP COVID-19 dan tekanan di tempat kerja semasa pandemik 

COVID-19. Penularan pandemik COVID-19 yang secara mendadak melalui peningkatan 

jumlah kes positif pesakit COVID-19 di Malaysia pada pertengahan Bulan Mac 2020 telah 

menyebabkan kerajaan Malaysia mengisytiharkan Perintah Kawalan Pergerakan (PKP) di 

semua sektor pekerjaan. keadaan ini secara tidak langsung telah menyebabkan 

kewujudan budaya kerja baru yang perlu mempraktikkan amalan pematuhan Standard 

Operating Procedure (SOP) bagi bertujuan mengekang dan mengurangkan penularan 

COVID-19 dalam sektor pekerjaan. Oleh itu, pengkaji memilih kajian ini adalah untuk 

mengkaji tahap Amalan Pematuhan SOP COVID-19 di tempat kerja dalam Jabatan 

Bomba dan Penyelamat Bandar Baru Selayang semasa pandemik COVID-19 iaitu 

pemeriksaan suhu badan sebelum dan selepas habis waktu bekerja, memakai topeng 

pelitup muka, mematuhi penjarakan sosial, dan kerap membasuh tangan sama ada 

menggunakan air dan sabun atau hand sanitizer. Pengkaji memilih kajian ini juga adalah 

untuk mengenalpasti sama ada terdapat hubungan yang positif atau tidak antara amalan 

pematuhan SOP COVID-19 dan tekanan di tempat kerja semasa pandemik COVID-19 

dalam kalangan petugas Jabatan Bomba dan Penyelamat Bandar Baru Selayang.  

 Berdasarkan laporan Garis Panduan Keselamatan Dan Kesihatan Pekerjaan Semasa 

dan Pasca Perintah Kawalan Pergerakan (PKP) COVID-19 Universiti Malaysia Sabah pada 

12 Jun 2020 telah menunjukkan penerapan budaya kerja baru dengan melalui amalan 

pematuhan SOP COVID-19 di tempat kerja. Garis Panduan ini merangkumi panduan dan 

tatacara berkaitan keselamatan dan kesihataan pekerjaan yang perlu dipatuhi oleh 

semua kakitangan yang bekerja dan berurusan dengan pekerja luar, pelawat serta 

pelajar di semua premis UMS semasa pandemik COVID-19 dengan mematuhi Garis 

Panduan Bekerja Norma Baharu, Universiti Malaysia Sabah, antara salah satunya garis 

panduan tersebut adalah wajib memakai topeng pelitup muka. laporan ini menunjukkan 

bahawa Penularan Pandemik COVID-19 telah mewujudkan amalan pematuhan SOP 

COVID-19  yang perlu dipraktikkan di tempat kerja iaitu merangkumi pemeriksaan suhu 

badan sebelum dan selepas habis waktu bekerja, memakai penutup hidung dan mulut, 

mematuhi penjarakan sosial, mempraktikkan polisi tidak bersalaman dan kerap 

membasuh tangan sama ada menggunakan air dan sabun atau hand sanitizer, Jarak 

Ruangan kerja. Oleh itu, laporan tersebut menunjukkan bahawa kewujudan budaya 

kerja baru yang mempraktikan amalan pematuhan SOP COVID-19 dalam kalangan 

kakitangan Universiti Malaysia Sabah adalah akibat daripada krisis pandemik COVID-19. 

Manakala, berdasarkan kajian lepas yang telah dilakukan oleh Muhyiddin (2020) juga 

menunjukkan terdapat amalan pematuhan SOP COVID-19 di tempat kerja semasa 

pandemik COVID-19. Dalam kajian ini mendapati bahawa penularan Pandemik COVID-

19 secara mendadak di Indonesia telah menyebabkan kerajaan Indonesia 

mengisytiharkan Lockdown dan menerapkan Norma baru dalam masyarakat termasuk 

golongan pekerja. kehidupan norma baru ini merupakan cara untuk mencegah dan 

mengekang penularan COVID-19 dalam kalangan masyarakat. Dalam kajian ini, pengkaji 

menyatakan bahawa pengamalan norma baru memerlukan perubahan budaya kerja 

untuk menggerakkan ekonomi sesebuah negara. Dengan itu, kajian ini menunjukkan 

bahawa terdapat beberapa norma baru dalam budaya kerja akibat daripada pandemik 

COVID-19 dengan melalui mempraktikan amalan Pematuhan SOP COVID-19 yang telah 

ditetapkan oleh pemerintah iaitu kerap mencuci tangan, menghindari daripada 

bersentuhan, menerapkan etika batuk dan bersin, menggunakan penutup muka dan 

hidung, dan jaga jarak sosial. Oleh itu, kajian ini jelas menunjukkan bahawa penularan 

pandemik COVID-19 telah membentuk norma baru dengan mempraktikkan amalan 

pematuhan SOP COVID-19 dalam semua sektor pekerjaan di negara Indonesia. 

Seterusnya, laporan Prosedur Standard Operasi (SOP) Kebenaran Beroperasi Serta 

Pergerakan Pekerja bagi Syarikat-Syarikat dalam tempoh Perintah Kawalan Pergerakan 

(Kementerian Perdagangan Antarabangsa Dan Industri, 2020) juga menunjukkan 

penetapan budaya kerja yang baru. hal ini demikian kerana laporan ini menunjukkan 

bahawa pelaksanaan Perintah Kawalan Pergerakan (PKP) telah membawa kepada 

amalan Pematuhan Standard Operating Procedure (SOP) COVID-19 di tempat kerja. 

Antara-antara SOP COVID-19 yang perlu diikuti ialah Waktu beroperasi syarikat adalah 

tertakluk kepada tempoh waktu yang dinyatakan di dalam Prosedur Standard Operasi 

(SOP), Setiap pekerja dibekalkan alat pelindung diri bersesuaian seperti penutup hidung, 

topeng muka, apron plastik berlengan panjang dan sarung tangan yang bersesuaian 

secukupnya mengikut keperluan. Syarikat hendaklah menyediakan alat saringan suhu 

badan atau thermal scanner serta saringan gejala batuk, sakit tekak atau sesak nafas. 

Syarikat hendaklah menyediakan hand sanitizer / disinfecting kits di pintu masuk dan 

semua kawasan common area dan tempat-tempat lain yang berkaitan dalam kilang/ 

premis, serta pemakaian penutup muka dan hidung oleh setiap pekerja. Syarikat perlu 

sentiasa mengamalkan penjarakan sosial di premis. Oleh itu, laporan ini jelas 

menunjukkan bahawa penularan Pandemik COVID-19 telah membawa kepada 

mempraktikan amalan pematuhan SOP COVID-19 di tempat kerja.  

Di samping itu, berdasarkan laporan Kementerian Sumber Manusia pada 19 Mac 

2020 berkaitan soalan lazim mengenai Perintah Kawalan Pergerakan (PKP) juga turut 

mendapati bahawa kesan pelaksanaan PKP telah membawa kepada amalan pematuhan 

SOP COVID-19 dalam sektor pekerjaan. sepertimana berdasarkan laporan ini dibahagian 

lampiran 1 menunjukkan bahawa Majikan perlu mengambil langkah-langkah pematuhan 

SOP berpandukan Peraturan-Peraturan Pencegahan dan Pengawalan Penyakit Berjangkit 

(Langkah-Langkah di Dalam Kawasan Tempatan Jangkitan) 2020 di bawah Akta 

Pencegahan dan Kawalan Penyakit Berjangkit (Akta 342). Antara-antara peraturan yang 

ditetapkan terhadap majikan dalam amalan Pematuhan SOP COVID-19 ialah 

mengurangkan bilangan pekerja kepada tahap paling minima atau sekurang-kurangnya 

sebanyak 50% daripada jumlah semasa, menyediakan alat saringan suhu badan dan 

mengambil bacaan suhu badan pekerja pada setiap hari, menyediakan hand sanitizer, 

melaksanakan proses sanitasi dan pembersihan, dan memastikan garis panduan amalan 

terbaik penjarakan sosial disediakan dan dilaksanakan. Dengan ini, jelas menunjukkan 

bahawa laporan ini mendapati bahawa pelaksanaan Perintah Kawalan Pergerakan (PKP) 

semasa Pendemik COVID-19 telah membawa kepada amalan pematuhan SOP COVID-

19 di dalam sektor pekerjaan.  

Seterusnya, dalam kajian yang dilakukan Dilaver Tengilimo˘glu et al., (2021) 

menunjukkan bahawa penularan pandemik COVID-19 telah mewujudkan tekanan dalam 

kalangan pekerja kesihatan di Turki. Dalam kajian mereka ini menggunakan Skala DASS 

21 yang dikembangkan Lovibond (1995) untuk mengukur data tahap kemurungan, 

kegelishan dan tekanan dalam kalangan pekerja kesihatan di Turki yang di sebabkan 

penularan pandemik COVID-19 sama ada akibat daripada amalan pematuhan SOP 

COVID-19 atau di sebabkan yang lain. Melalui kajian tersebut mendapati penyebab 

utama tekanan dalam kalangan pekerja kesihatan di Turki adalah berpunca daripada 

ketakutan terhadap menjangkitan virus COVID-19 kepada keluarga mereka. hasil 

dapatan kajian ini juga menunjukkan tahap kemurungan, kegelisahan dan tekanan di 

kalangan pekerja kesihatan wanita lebih tinggi berbanding daripada pekerja kesihatan 

lelaki. dengan itu, jelaslah melalui kajian Dilaver Tengilimo˘glu et al., (2021) ini 

memperlihatkan bahawa penularan pandemik COVID-19 telah menunjukkan terdapat 

hubungan yang positif antara amalan Pematuhan SOP COVID-19 dengan tekanan di 

tempat kerja dalam kalangan pekerja kesihatan yang meliputi kemurungan, kegelisahan, 

dan tekanan. 

Hasil daripada laporan-laporan dan kajian-kajian lepas tersebut, pengkaji mendapati 

bahawa hubungan amalan pematuhan SOP COVID-19 dan tekanan di tempat kerja 

semasa pandemik COVID-19 adalah amat penting untuk dikaji kerana terdapat pelbagai 

perbezaan isu-isu yang ditemukan pengkaji melalui laporan-laporan dan pengkaji-

pengkaji terdahulu berkaitan dengan amalan pematuhan SOP COVID-19 dan tekanan di 

tempat kerja semasa pandemik COVID-19. Berdasarkan tinjauan yang dibuat oleh 

pengkaji mendapati bahawa hubungan antara amalan pematuhan SOP COVID-19 dan 

tekanan di tempat kerja semasa pandemik COVID-19 masih belum dikaji sepenuhnya. 

Oleh itu, berdasarkan daripada permasalahan kajian tersebut dimana ia telah 

menimbulkan tanda tanya dalam menjalankan kajian ini kerana ia mempunyai pelbagai 

isu-isu yang boleh ditengahkan antara amalan pematuhan SOP COVID-19 dan tekanan 

di tempat kerja semasa Pandemik COVID-19. Berdasarkan dari permasalahan kajian 

tersebut, fokus utama kajian ini adalah untuk melihat bagaimana amalan pematuhan 

SOP COVID-19 mempunyai hubungan yang positif atau tidak dengan tekanan di tempat 

kerja semasa pandemik COVID-19 dalam Jabatan Bomba dan Penyelamat Bandar Baru 

Selayang, Selangor Darul Ehsan.  

 

1.3 Persoalan Kajian 

Sehubungan dengan permasalahan kajian, pengkaji telah menetapkan dua persoalan 

dalam kajian ini yang akan menjadi panduan dalam menyempurnakan kajian ini. Secara 

keseluruhannya, persoalan kajian ini adalah seperti berikut: 

1. Apakah Amalan pematuhan SOP COVID-19 yang dipraktikan di tempat kerja 

dalam kalangan petugas Jabatan Bomba dan Penyelamat Bandar Baru Selayang, 

Selangor Darul Ehsan semasa pandemik COVID-19? 

2. Adakah terdapat hubungan yang positif di antara Amalan Pematuhan SOP 

COVID-19 dan tekanan di tempat kerja dalam kalangan petugas Jabatan Bomba 

dan Penyelamat Bandar Baru Selayang, Selangor Darul Ehsan semasa pandemik 

COVID-19? 

 

1.4 Objektif Kajian 

Objektif kajian ini dilakukan bertujuan untuk: 

1. Mengkaji tahap amalan pematuhan SOP COVID-19 di tempat kerja dalam 

Jabatan Bomba dan Penyelamat Bandar Baru Selayang semasa pandemik 

COVID-19. 

